
4 ALEA

Oroimenaren 
muga lausoak 
adostu ezinean
olarizuko gurutzeak izaera frankista ote duen ala ez; hortxe eztabaida. gizarte zibileko hainbat eragilek 
sustatuta, Francoren erregimenak egitasmoari izaera aldatu zion. mendiolako kontzejuko kideentzat, ordea, 
harago doa kontua: administrazio txikien eskumenak zalantzan daudela uste dute.
testua eta argazkiak: Juanma Gallego.

K
utzemendi (Olarizu) mendiaren tontorrean dagoen 
gurutzea polemika iturri izan da azken asteotan. 
Frankismoaren garaian eraiki zuten, Gasteizen 1951n egin 
ziren "Misio Santua" izeneko jardunaldien oroimenez. 
Emilio Apraiz, Gerardo Lopez de Gereñu eta Luis Saenz de 
Olazagoitia gasteiztarrek Udalari proposatu zioten 
gurutzea eraikitzea, eta baimena jaso zuten. Diru-bilketa 

abiatu zuten egitasmoa gauzatzeko, baina orduko gobernadore 
zibilak agindu zuen Espainiako Gerra Zibilean Errepublikaren 
aldekoek hildako apaizen izenak gurutzean idatzi behar zirela. 
Halaxe egin zen. Erabakiak polemika sortu zuen hirian, eta 1952an 
eraikitako gurutzea inauguratu gabe geratu zen. 

66 urte igaro direnean, polemika abiatu da berriro, Mendiolako 
Kontzejuak eskatu duelako gurutzea eraisteko edo beste leku batera 
mugitzeko, "izaera frankista" duelakoan. Memoria historikoari 
buruz Gasteizko Udalak bultzatutako txostenean abiatzen da afera. 
Bertan, Virginia Lopez de Maturana historialariak gaiaren inguruan 
Gasteizen dauden hainbat elementuri buruzko katalogoa bildu du, 
eta horiekin zer egin proposatu du. Olarizuko gurutzearen kasuan, 
apaizen izenak biltzen dituen plaka kentzea, eta, horren ordez, 
garaiko testuinguru historikoa azalduko duen beste plaka bat jartzea 
proposatu du Lopez de Maturanak; azkenean, hori egin du Udalak, 
Olarizuko Dehesa etxearen alboan plaka bat jarrita. 

1952an zutitu zuten Olarizuko gurutzea, 
baina inaugurazio ofizialik gabe.

Txostena eskutan, urtearen 
hasieran Gasteizko Udalak plaka 
hori jartzeko baimena eskatu 
zion lurren jabe den Mendiolako 
Kontzejuari; irailaren 10ean 
ospatuko den Olarizuko 
erromeria baliatu nahi zuen 
Udalak plaka jartzeko, baina 
Kontzejuak ezezkoa eman dio. 

Mendiolako Kontzejuko 
bozeramaile Koldo Camon 
Erostarbek babestu du 
Kontzejuak hartutako erabakia 
"eztabaida sakonen" ondorio 
izan dela. "Argi genuen gai 
potoloa zela, batez ere Gasteizen 
izan zezakeen eraginarengatik". 
Hiru hilabetez hainbat bilera 

egin dituztela azaldu du, tartean gaia jorratzeko beren-beregi 
bideratutako batzar berezi bat. Aukera desberdinak aztertu dituzte: 
Udalaren proposamena bere horretan onartzea, gurutzea 
mantentzea baina plakan beste testu bat jarrita, edota gurutzea bera 
mugitzea edo botatzea. Azken aukeraren alde egin dute.

Bi plano desberdin bereizi behar direla dio Camonek. "Batetik  
eztabaida juridikoa doa; lur eremu horiek gureak dira, eta horren 
arabera uste dugu erabaki dezakeegula bertan zer egin daitekeen 
edo ez. Eta Kontzejuak, batez ere, horretara mugatu nahi du bere 
burua". Legearen arabera ari direla, eta "eskubideak eta 
betebeharrak" dituztela esan du eledunak.

"Bestetik, bigarren eztabaida da ea monumentu hori frankista ote 
den. Kontzejuan gaia landu zen, noski, eta ados geunden frankista 
zela. Eztabaidak izan dira, adibidez ea garai horretan posible ote zen 
bereiztea erlijioa eta erregimena. Argi dago biak batera zihoazela". 

Eskumenen defentsa
Udalaren jokaera kritikatu du Camonek. "Modu formalean Udalaren 
erabakia itxaroten egon gara, baina alderdi batzuen artean haien 
kabuz hartu dute erabakia, eta hedabideetan azaldu dira. Guk 
ofizialki ez dugu plazaratu gure jarrera". Olarizuko erromeriaren 
egunean prentsa agerraldia egingo dutela aurreratu du Camonek. 
"Gure mezua izango da berrestea lur eremu hauek Mendiola 
herriarenak direla, eta bere garaian gurutzea jartzeko baimenik ez 
zigutela eskatu". Udalak zerbitzu juridikoetara jotzeko azaldu duen 
asmoa gogor kritikatu du Camonek. "Gu ere administrazio publikoa 
gara. Guztiok ordaintzen dugun zerbitzu juridiko horiek erabiliko al 
dituzte txikiagoa den entitate baten aurka jotzeko?". Babes bila 
Arabako beste kontzejuetara gutuna bidali dutela erantsi du, 
entitate txikien eskubideen defentsan. 

Txostenaren egile Virginia Lopez de Maturanak dio gaiak erpin 
asko dituela. Gurutzearen egitasmoa abiatu zutenak euskal 
abertzaletasunarekin lotutako mendizaleak izan zirela argitu du. 
"Kontuan izan behar dugu garai horretako EAJ katolikoa zela". 

eztaBaida Juridikoa 
eta Historikoa 
Bereizi BeHar direla 
uste du mendiolako 
kontzeJuak

Mendiolako Kontzejuko eledun Koldo 
Camonek gurutzea eraisteko edo lekuz 
aldatzeko eskatu du, eta Udalaren 
jarrera kritikatu du.



Orduko gobernadore zibil Luis Martin-Ballestero egitasmoan sartu 
zenean herritarren artean hiru sustatzaileek egiten ari ziren diru-
bilketa bertan behera geratu zela gogoratu du. Martin-Ballesterok 
"euskal nazionalismoarekin obsesioa" zuela argitu du adituak. 

Testuinguru politikoa kontuan izanik, orduko Gasteizko gotzain 
Jose Maria Bueno Monrealek jokatutako rola nabarmendu du 
historialariak: gobernadoreari gurutzea hasierako egitasmoaren 
arabera mantentzeko eskatu zion. "Liskar asko izan ziren haien 
artean, gotzainak babesten zuelako euskal nazionalistak ere 
katolikoak zirela, eta EAJko hainbat kidek jarrera hori eskertu zioten. 
Noski, gotzainak nolabaiteko lotura izan behar zuen 
erregimenarekin, baina garai horretan politika egin ahal izan zuen 
moduan egin zuen". Adituak argitu du 1960ko hamarkadan, 
Sevillako gotzain zela, Bueno Monrealek Francori gutun bat bidali 
ziola, erregimena bertan behera uzteko eta demokrazia abiatzeko 
eskatuz. 

Garaiari buruz hitz egiten duen edozein dokumentu deserosoa 
dela ondo dakien arren, kexu mintzo da Lopez de Maturana, hainbat 
hedabidetan historialarien lanari buruz zabaldu den irudiagatik. 
"Historialari bezala, dokumentuetan oinarritzen dugu gure lana, eta 
horiek babestu behar direla uste dut. Baina ohituta nago alde 
guztietatik egurra jasotzera: tesia argitaratu nuenean ere halaxe 
gertatu zen, kasu horretan, erregimenaren instituzioan egon ziren 
lagunen senideen partetik. Agian horrek esan nahi du nire lana 
ondo egiten ari naizela". 

Protagonista

S
asien artean, Indiana Jones bezala, edo 
paper-sorta zaharren artean El 
nombre de la Rosako eskribau baten 
moduan irudikatu dezakegu Juan 
Carlos Abascal Ruiz de Agirre (Gasteiz, 
1956). Espejoko iraganaren bila erabat 
murgilduta dabil aspaldidanik, eta 

azken bederatzi urteetan pasadizo eta datu 
harrigarri ugari bildu ditu, espejotar gehienek 
ezagutzen ez dituztenak. Penaz aitortu du herriko 
historiaren zale gutxi dagoela eta herriko 
ondarearekiko axolagabekeria handia dela; alta, 
ikertzaileak ez du amore eman, eta bere lehen 
liburua argitaratu ostean, buru-belarri dabil orain 
Espejoko elizako Andre Maria Zuriaren irudi 
manierista ederraren eskultore ezezaguna nor 
den aurkitu nahian.
Historialaria zara? Idazlea?
Ez. Ez. Kuriosoa naiz, besterik gabe. 
Zer dela eta idatzi duzu liburua? 
2008. urtean Espejoko kontzejuan onartu zen 
dorrearen erlojua zaharberritzea. Erlojua elizaren 
izkina batean abandonatuta zegoen; guk uste 
genuen balioa izan zezakeela, eta hala berretsi 
zuten zaharberritzaileek ere lanean hasi zirenean. 

Garai horretan inork ez zekien zein urtetakoa zen 
erlojua eta ez zegoen inolako daturik bere 
inguruan; horregatik, kontzejuko kideei baimena 
eskatu nien giltzak hartu eta kontzejuko paperen 
artean ikertzeko. Arratsalde asko eta asko eman 
nituen paperen artean, eta erlojuaren historia 
topatu nuen.
Zein urtetakoa da erlojua?
1808. urtekoa, Gaubeako erlojurik zaharrena da.
Gauza gehiago aurkitu zenituen paper-sorta horien 
artean.
Bai. 1432. urteko dokumentuak aurkitu nituen, 
esate baterako, eta konturatu nintzen gauza 
interesgarri asko zeudela. 
Zenbat urte eman dituzu liburua idazteko?
Bederatzi urtez egon naiz informazioa biltzeko, 
ikertzeko, kontrastatzeko, arkeologiari buruzko 
liburu zaharrak irakurri ditut… Laguntza eskatu 
behar izan dudanean beti aurkitu ditut aditu ugari 
laguntzeko prest: Saturnino Ruiz de Loizaga, 
Cirilo Garcia Roman edo Juan Vidal Abarca. 
Laguntza handia jaso nuen, esate baterako, elizan 
dagoen harriaren inskripzioak ulertzeko. Oso 
harri bitxia da latindar idazkunak eta zenbaki 
arabiarrak dituelako, eta arkeologo anitzekin 

"Hilarri zahar batean 
mozten zuten txorizoa 
guardia zibilek"
juan carlos abascal ruIZ dE aGIrrE ikertzailea

Herriari buruzko jakinminak bultzatu du juan Carlos abascal ikertzaile lanera. Bederatzi urtez ibili da 
espejoko historiaren arrastoak bilatzen, artxiboetan zein sasien artean, eta aditu ugariren laguntza ere izan 
du; emaitza argitaratu berri du gaubeako udalak: 'apuntes de la historia de espejo, del siglo i al siglo XXi'.
testua eta argazkiak: estitxu ugarte lopez de arkaute



ALEA 9

kontsultatu nuen esanahia jakiteko, baina inor ez 
zen ausartzen interpretaziorik egiten. Azkenean, 
latindar idazkunetan aditu bat etorri zen, 
Burgostik, eta berehala itzuli zuen inskripzioa: 
eliza 1553. urtean eraiki zutela dio idazkunak. 
Ikertu dituzun paper-sorta horien artean zein da 
aurkikuntzarik harrigarriena?
Iñaki Egañak Mil cosas insólitas de los vascos 
liburuan idatzi zuen John Adams Estatu 
Batuetako bigarren presidentea Espejon izan zela. 
Nik hemen begiratu nuen, galdetu nuen, eta ez 
nuen bisita horren arrastorik aurkitu, baina hala 
ere artikulu bat idatzi nuen horren inguruan, 
Landazuri Elkartearen bitartez, El Correo 
egunkarian. Bi hilabetera etorri zitzaidan 
Madrilgo gizon bat esanez artikulu horretan 
erratu egin nintzela, Espejon lehendakari bat 
beharrean bi egon zirela, John Adams eta bere 
semea John Quincy Adams ere izan zela, eta 
gainera, komentatu zidan Estatu Batuetako 
liburutegi batean gordeta zituztela Adamsen garai 
horretako egunkariak. Endredatzen hasi nintzen 
eta azkenean Bostongo liburutegian aurkitu 
nituen egunkariak; posta elektroniko bat bidali 
nuen, eta bertako emakume oso atsegin batek 

erantzun zidan eta eskaneatuta bidali zizkidan 
John Adamsen egunkariak; bertan jasota dago 
Espejoko egonaldia, 1780. urteko urtarrilaren 
13an eta 14an.
bitxikeria asko aurkitu dituzu artxiboetan?
Asko. Inkisizioaren partaide bat ere Espejon izan 
zen, elizaren ondoan zuen etxea, estrategikoki 
kokatuta, aspaldi herrira sartzeko bide nagusia 
hori baitzen. Etxeko atea kale nagusira begira 
zabaldu beharrean albo batean zabaldu zuen, 
mezara nor joaten zen eta nor ez kontrolatzeko…
Toki garrantzitsua izan da Espejo historian? 
Erromatarrentzat garrantzitsua izan zen, Iberiar 
Penintsulan Espejo izena duten herri guztiak 
bezalaxe, atseden lekua izan zen ere Gaubeako 
Espejo; guduen ostean erromatarrak atseden 
hartzera etortzen ziren. Gainera, XVIII. mendera 
arte zamarien geralekua izan zen, Gaztelatik 
Bizkaira edo Kantabriara eramaten zuten artilea 
hemendik igarotzen baitzen. Garai horretan, La 
Motatik elizara kokatzen zen herria, baina 
Pancorbotik Bilbora doan errepidea konpondu 
zutenean, tokiko merkatariak eta ostalariak 
berehala mugitzen hasi ziren beste alde 
horretara, eta herria hazi egin zen; gaur egun 

Juan Carlos Abascal Ruiz de Aguirre Espejo herriko historiaren ikertzailea, Omecillo ibaiaren ertzean.

ezagutzen dugun Espejoren itxura hartzen hasi 
zen.
Erromatarrek sortu zuten herria?
Autrigoiak ziren hemen, Lastrako kastroetan, eta 
menditik jaitsi zirenean erromatarrekin nahastu 
ziren, eta inguru honetan kokatu ziren.
Zer izan da zailena, informazioa biltzea, liburua 
idaztea…?
Guztia. Asko irakurri behar da gauza txikiak 
lortzeko, Valpuestako kartularioak, Bujedoko 
kartularioak… Informazioa bildu eta aldi berean 
idazten nuen. 2016an, gizarte-etxe berria 
inauguratu zenean, aukera eman zidaten hitzaldi 
bat emateko, herriko garapena I. mendetik XXI. 
mendera arte azaltzeko; Gaubeako alkateari asko 
gustatu zitzaion eta proposatu zidan liburu bat 
argitaratzea, baina denbora eskatu nion historia 
borobiltzeko, eta iaz erretiroa hartu nuenez 
denbora izan dut idazteko.
nola egituratu duzu liburua?
Bi zati ditu: Espejoko historia azaltzen da batetik, 
eta bestetik geografikoki herria nola hedatu den. 
Ikusten ez dugun Espejori buruz hitz egiten 
hasten da liburua.
Eta nolakoa zen ikusten ez dugun herria?
I. mendeko hondar arkeologikoak bakarrik 
gelditzen dira. Horien artean dago Gasteizko 
Arkeologia Museoan gordeta dagoen hilarri bat, 
Espejoko lehen biztanlea izan daitekeenaren 
izena jasotzen duen hilarria hain zuzen, Antestia 
Euterpe edo Euterpe emakume izena. Harri 
zaharrean eginiko inskripzioan jasotzen da izen 
hori: "A los dioses manes, Antestia Euterpe, a sus 
expensas. 75 años". Erromatarrek beretzat hartu 
zuten Greziako musa bat da Euterpe. 
Historia bitxia du hilarriak.
1848. urtean Omecilloren uhaldi handi bat egon 
zen, urak Barcabo izeneko eremua hartu zuen, 
lurrak mugitu zituen, eta bertan azaldu ziren 
antzinako Espejoko hondar arkeologiko asko: 
zutabeak, hilarriak… Lursail horren jabeak bere 
etxera eraman zituen hainbat hondar, besteak 
beste Euterperen hilarria, eta bere etxean 
eserleku gisa jarri zuen. Urte batzuk beranduago, 
Ignacio Varonak aurkitu zuen hilarria eta 
Madrilera bidali zuen, ikertzeko, eta ondoren 
berriro eserleku gisa jarri zuten; horrela egon zen 
hilarria urte luzez; etxea Guardia Zibilaren 
kuartela bilakatu zenean, hilarrian esertzen ziren 
guardia zibilak eta hilarriaren gainean mozten 
zuten txorizoa. Gero, Pinedotarrek erosi zuten 
etxea, eta Diputazioko Joaquin Jimenezek 

"JoHn adams estatu Batuetako 
BiGarren leHendakaria espeJon 
eGon zen, 1780. urtean"

"919. urteko dokumentuetan 
islatzen da espeJo araBako 
parte zela, ez Gaztelakoa" 

"elizan daGoen andre maria 
zuriaren eskulturaren eGilea 
nor izan zen ikertu naHi dut"

Juan Carlos Abascal, idatzitako liburuarekin.



konbentzitu zituen hilarria Arabako Arkeologia 
museoari emateko.
Hondar arkeologikoetan eta dokumentu zaharretan ere 
oinarritu zara liburua idazteko.
Bai. I. mendetik X. mendera arteko historiari 
buruz aurkitu dudan lehen idatzizko dokumentua 
919. urtekoa da, Valpuestako kartularioetan. 
Dokumentu horretan jasotzen da, adibidez, 
Espejon basilika bat egon zela, Andre Maria 
Zuriaren izenean; halaber bi erresumen arteko 
harremanak islatzen dira, eta hortik ondorioztatu 
daiteke Espejo Arabako parte zela, eta ez zegoela 
Gaztelaren menpe askok eta askok esaten duten 
moduan.
Gutxi zaindu da Espejoko historia?
Ezer ez. Herriko eliza ahaztuta dago, adibidez, eta 
nabarmendu behar da, Bachicaboko eta Tuestako 
elizak bezain inportantea da, ez ditu izango eliza 
horien erromanikoa eta gotikoa, baina Arabako 
barroko klasikoaren erakusgarri bikaina da. 
Gainera, Churrigueraren dizipulua izan zen Diego 
de Suano erretaula-egile ospetsuaren erretaula 
bat dugu, eta oso balio handiko Andre Maria 
Zuriaren eskultura bat ere badugu, errenazentista, 
manierista, autorea ezezaguna duena.

Egitasmorik baduzu orain? Espejori buruz ikertzen 
jarraituko duzu?
Andre Maria Zuriaren eskulturaren autorea nor 
den ikertu nahi dut. Horretarako, Arabako 
Gotzaindegiko artxibora joan behar naiz, 
Espejoko liburu zaharretan ea zerbait aurkitzen 
dudan, baina zaila izango da, izan ere 
Villamaderne eta Espejo artean desagertuta 
dagoen Andre Maria Zuriaren ermitatik ei dator 
eskultura, eta baseliza horren hondar gutxi batzuk 
geratzen dira. Arrastoak 2012. urtean topatu 
nituen nik; artxiboetan aipatzen zituzten 
mugarriak jarraitu nituen, sasien artean sartu 
nintzen, eta hondarrak ikusi nituen. 
Ez dira aurkitu dituzun hondar bakarrak izan.
Ez. Erromatar garaiko ibaiko harresiaren 
hondarrak ere aurkitu nituen. Antzinako 
barradera horren 74 metro bakarrik geratzen dira, 
Arabako Diputazioak Omecillo ibaiaren parkea 
eraiki zuenean guztia txikitu zuelako. Duela urte 
batzuk eremua garbitu nuen pixka bat, eta 
erromatarren galtzadaren hondarrak ere agertu 
ziren, V. mendean eraiki zuten bigarren harresia 
eraikitzeko erabili zituztelako. Inork eraman ez 
baditu, bertan izango dira oraindik. 

ALEA 11



12 ALEA

Iritzia

J akina da Bermeok arrain kontserbetan tradizio sendoa duela 
eta aspaldidanik lan hori emakumeen eskuetan egon dela. 
Haien artean, Campos ahizpak Bermeoko arrain kontserben 

artisau-lanetan hasi ziren XX. mendearen hasieran, nebak itsasoan 
zebiltzan bitartean. Ohitura eta nahitaezkoa zen kostaldeko hainbat 
herritan gizonak itsasorako eta andrazkoak lehorretako lanetan 
aritzea. Arreba nagusiaren eta bere senarraren heriotzaren ostean, 
Salome bakarrik geratu zen zuzentzen gaur arte zutik iraun duen 
negozioan.

Ez dut Salome aipatzen horregatik. Irailaren 1ean Bermeon 
"Salome Campos  IV. itsas-zeharkaldia" ospatu delako baizik. 
Salome emakume nadadorie zen. Garai hartan, nahiz itsasoan aritu, 
gizonetan ere gutxi ziren uger egiten zekitenak. Baina baziren 
andrazko batzuk, nire amoma tartean, goizean goiz, ezkutuan, 
igeriketa subertsiboa egitera joaten zirenak. Salomek ordea ez zuen 
bere zaletasuna isilean eduki.  Egun batean, gizon eta emakumeen 
trebetasunen arteko diferentziei buruzko eztabaida sortu zen, eta 
Bermeoko portutik Izaro uharteraino igerian helduko zela apustu 
egin zuen. Erronkari heldu, eta iraileko goiz batean portutik abiatu 
zen Izaroraino, Kantauri itsasoko 2 milia eginez (3.700 metro gutxi 
gorabehera). Aurton, 700 bat igerilarik hartu dute parte lehiaketan, 
eta horietako asko emakumeak izan dira, 5.000 metro betez. 
Hedabideen arabera, Bermeo erreferente bihurtu da itsas kirolen 
arloan.

Indiako Havelock irla elefante igerilariei esker egin da famatua. 
Duela berrogei urte, hamar elefante eraman zituzten Adaman 
itsasora bizitzen. Horietatik sortu dira oraingoak. Bertako 
administrazioak hauen inguruan sustatu du turismo ekologikoa 
deritzotena, eta turistak urpean sartzen dira elefanteekin batera 
aritzeko. Igerilari apartak dira –elefanteak, ez turistak–; gorputz osoa 
urperatu eta tronpa baliatzen dute arnasa hartu ahal izateko. Rajan 
izan zen aitzindarietatik azkena. 

Geure nadadoriena eta elefante igerilariena eboluzioaren kontua 
omen zen, baina azken ikerketen arabera, pakidermoen enbrioiak 
ur azpiko presioa jasateko eginak daude betidanik, emakumeok ur 
gaineko presioa gainditzeko gauden modura.  

Baziren andrazko 
Batzuk, ezkutuan, 
iGeriketa 
suBertsiBoa eGitera  
Joaten zirenak

Nadadoriek

itziar rekalde 
ipuin kontalaria

G asteizen aise ikusten dugu iraila datorrenean lehen hostoak 
urrez horitzen direla, zeruko agindua bailitzan legetxe. 
Batzuk lurrean ere badira, emeki-emeki giroaz jabetzen ari 

den haizearen eraginez.
Berrogetaka aldiz ikusi dugu iraila. Atzera berriz ikusiko ditugu 

laster gaztainak lurrean, gero erreak, geroago elurra –baletor–, eta 
ondotik euria, apirila eta maiatza, azterketak eta oporrak, eta iraila 
berriz, eta ezin esan dezakegu mundua hobetu denik. Ezta okerrera 
egin duenik ere. Egonean dagoela dirudi nonbait. Gaur hemen, 
bihar han. Gaur hezueria, bihar buruko mina. Gaur dieta, bihar 
bankete. Gaur ezkontza, bihar hileta. Gaur Yemenen eta Ukrainan, 
bihar nork daki non. Panta rei esan omen zuen Heraklitok. "Dena 
badoatzi, deus badagonik" itzuli zuen Jean Etxeparek, oker ez 
banago. Panta rei, dena badoa. Uda ere badoa eta, halaz ere, berriz 
etorriko da, badator jada, itzulera etengabean.

Ezer ikasten ote dugu errepikaren errepikaz? Ezezkotan nago. 
Norbanakook bai, batzuetan behintzat, baina gizarteak ez. "Estatus 
berria" esapidea oldartu zait gaur egunkaritik. Atzo edo herenegun 
ere ikusi uste nuen, "estatutu"-ren ordezko akatsa zelakoan. 
(Barkatuko didazue, irakurleok: uste baino deskonektatuago egon 
naiz abuztuan, antza). Gainetik begiratu dut nola dagoen kontua. 
"Kontua" ez baita zehazki Iban Zalduaren "Gauza", gaitzerdi.

Ez naiz igarle, baina ausartuko naiz esatera "Kontua" berriro ez 
aurrera ez atzera geldituko dela, erretorika politikoaren linboan. Eta, 
zinez, ni berdinketa horretan goxo geratuko ote garen esperantzak 
hartuta nago, zortzi urte ez baitira ere igaro ETAren su-etenetik. 
Tarteka behintzat "Gauza" ez diren bestelako gauzez kezkatzeko 
aukera zabala dugularik, orain gaudentxoan egoteko prest nago, zin 
dagizuet, estatutu berriaz, zein estatus berriaz, zein asma ledin 
edozertaz gogoeta egiten etengabe egin beharrik balego ere.

Bitartean, Euskal Herriak ez, Espainiak eta bereziki Catalunyak 
bizi dute amets gaiztoa, elkar ezinulertua, ezinaditua, ezineramana, 
irtenbide onik ez duen "Gauza", erabateko zatikadura gauzatu nahi 
dutenen erreinua, estremismoen bazka, ez zuri ez beltz, bien arteko 
kolore arre anitz sumatzeko gauza garenontzat infernua. Venn 
diagraman multzo gorria orlegiz eta orlegia zena gorriz margotuak 
izan balira bezalaxe.

Bihotza erdibitzen zaigu, beraz, nola edo hala diagramaren 
ebaketaren batean bizi garenoi. Panta rei, dena badoa. Ados, baina 
noiz joango dira oraingoan arrazoiaren ametsak sortutako 
munstro berriak?  

ez zuri ez Beltz, Bien 
arteko kolore arre 
anitz sumatzeko 
Gauza Garenontzat 
infernua 

Koloretan pentsatzen

Blanca urGell
Filologoa

Begi kolpean

#MeQueer

M unduko emakume 
askoren mezuak jaso 
zituen #MeToo 

traolak, jazarpen eta indarkeria 
matxista salatzeko. Eta indarrez 
heldu da #MeQueer ere, 
LGTBIQ kolektiboko jendearen 
bizipenekin; jasotako mehatxu 
eta irainak edota familia eta 
lagunen babes eta mespretxu 
istorio ugari izan dira sare 
sozialetan. 

@anamenaBar

Sarean

Bakarra nintzela pentsatzea, EH osoan besterik ez zegoela. Ondorioz 
txarra ta uko egin behar nion zerbait zen neretzat. Erreferente falta 
horrek erabat markatu ninduen, 22 urte nituen arte ez nuen besterik 
ezagutu. #MeQueer

aitor arruti
@aitor_arruti

Gaztetan, heteroarautik ez ateratzearren ondoriorik tamalgarriena 
eraso homofoboetan jaustea izan da niretzat.  #MeQueer 

ander prol Gonzalez
@anderprolglez

Ikastolako irakasleak, etikako klasean, bikote homosexualen 
adopzioaz ari ginela: +Homosexualitatea gauza normala da. 
Bisexualitatea, aldiz, hori ez dut ulertzen. #MeQueer

ander Gortazar
@derzu_uzala 

Zure gurasoei esaten diezunean (azkenean!), utzi diezaiotela errain 
bat izatea itxaroteari, suhi bat izango dutela (eta dutela). Eta zure 
aitak bi urtez hitza kentzen dizunean. 9 urte pasa dira ordutik eta 
aita maite dut. Izugarri maite ere. #MeQueer

anartz ormaza
@bakioman

Eskumuturrean ortzadarra jarri eta besoa altxatzen dudan 
bakoitzean iltzeak bezalako begiradak sentitu ortzadarrera 
zuzenduak. #MeQueer

aintzane muGuruza
@aintzanemug

Txikitan eta nerabezaroan pairatutako homofobiak homofobia bera 
erreproduzitzera daroanean. Konfiantza falta izan, herriko 'rara 
avis' sentitu eta Estokolmo Sindromea pairatzearen cocktail zitala 
zure larrupean jasan duzunean.  #MeQueer

kalatxori
@kalatxori

1953-1960 urteen artean Kataluniako Autonacional S.A  enpresak 
Sant Adria de Besos udalerrian 10.000 biscuter ekoiztu zituen. 
Frankismo garaian Seat 600 modeloa agertu arte, sortu eta hedapen 
arrakastatsuena izan zuen autoa izan zen. Bada, mikro-autoen 
maitaleek topaketa bat eta hainbat txango antolatu dituzte 
egunotan, Araban eta Errioxan (Espainia). Iragan astelehenean, hain 
zuzen, Gesaltza-Añanako Gatz Haranean eta Gaubean, Angostoko 
kanpinean, izan ziren dozena bat biscuter eta beste motako mikro-
auto klasikoak. Urtero antolatzen ditu halako ibilaldiak Amics del 
Biscuter elkarteak. argazkia: pHot.ok

Errepideetako urtxintxak, Araban zehar

Bidali zure 
argazkiak testu 
labur batekin: 
erredakzioa@alea.
eus

iruditan



Astekoak ekonomia

erredakzioa gaSteiz
Topaketa garrantzitsua izango da 
datorren astean herrialdean; hain 
justu, mundu osotik iritsitako 
ikerlariak elkartuko dira Añanako 
Gatz Harana Fundazioak eta Erru-
maniako Alexandru Ioan Cuza 
unibertsitateak elkarlanean an-
tolatutako Gatzaren Antropolo-
giaren Nazioarteko III. Biltzarrean. 

Irailaren 12an izango da topa-
keta  horren inaugurazioa;  
10:00etan izango da, Gasteizko 
Artium museoaren auditorioan. 
Hilaren 14ra bitartean, mintzaldiak 

egingo dituzte goizez nahiz arra-
tsaldez, Artiumen bertan eta bai-
ta hiriburuko arkeologia museoan 
ere. Biltzarra 15ean amaituko da; 
egun horretan Añanako  Gatz  
Harana  ikustera joango dira par-

te hartuko duten ordezkariak,  eta  
gatzaren  uztaren amaierako jaian 
ere izango dira. 

aukera "ezin hobea"
Errumaniaren eta Mexikoren on-
dotik hartuko du Gatz Haranak 
topaketaren hirugarren edizioa. 
Gatz Harana Fundazioaren geren-
te Andoni Erkiagak adierazi du 
biltzarrak Gatz Harana markaren 
nazioartekotzea indartzeko auke-
ra "ezin hobea" dela, eta Añanan 
gatza ekoizten emandako zazpi 
milurtekoko historia ezagutzera 
emateko baliagarria izango dela: 
"Gesaltza-Añanako gatz harana 
gatzaren ikerketari buruzko mun-
du mailako erreferentzia bihurtu 
da", azpimarratu du.

Denera, mundu osoko 14 he-
rrialdeetatik etorritako 61 ikerla-
rik parte hartuko dute; Errumania, 
Portugal, Italia, Alemania, Espai-
nia, Kroazia, Georgia, Japonia, 
Mexiko zein AEBtako unibertsi-
tateetako ordezkariak bilduko 
dira, besteak beste.

Gatz bilketaren jaian ere parte hartuko dute nazioarteko adituek. PHOT.OK

europako, amerikako, asiako eta afrikako unibertsitateetako 61 
ordezkarik parte hartuko dute, hilaren 12tik 15era, gasteizen eta 
añanan egingo den gatzaren antropologiaren iii. Biltzarrean.

araba, gatzaren 
erreferente  

Bi eGunez Gasteizen 
BerBaldiak eskaini 
ostean, añanako 
Harana Bisitatuko 
dute azken eGunean

Astekoak gizartea

e. uGarte lz. de arkaute gaSteiz
Egun hauetan jakingo da Gasteiz-
ko Senda pasealekuan hutsik da-
goen Elvira Zulueta jauregia Ar-
doaren Etxea bihurtzeko erronka 
zer enpresak edo enpresek hartzen 
dute bere gain. Gasteiz Wine City 
izeneko enpresarien elkarteak 
interesa izan dezakeela zabaldu 
dute hainbat hedabidek, baina 
letra hauek idazteko unean ezin 
da jakin proposamena aurkeztu 
duten edo ez. 

Dena den, aukera horren hari-
ra oso kritiko azaldu da Arabako 
Errioxako Lezako Mahaia. Ardoa-
ren Etxearen asmoa "zentzuga-
bekeria" dela berretsi dute, eta 
atzean dagoen helburua Hiri 
Erdiko Masterplana aurrera ate-
ratzea dela, "Urtaran jaunari 
alkatetza lortzeko lasterketan 
bultzatzeko".  

Are gehiago, Gasteiz Wine City-
ren hautagaitzaren atzean adis-
kidekeria egon daitekeela iradoki 
du Lezako Mahaiak: "Astakeria 
burutzear da. Aurpegi berdinak, 
izen berdinak, 'oso lagunak diren 
lagunak'. Itzal jeltzalea oso luzea 
da, eta Arabako Errioxan denak 
edo ia denak mutu daude". Izan 

ere, Lezako Mahaiak esan duenez, 
Gasteiz Wine City taldearen atzean 
daude diru-laguntza publikoak 
jasotzen ari diren edo jaso dituz-
ten Arabako pertsona ospetsuak; 
Patxi Anton, Mari Asun Saenz de 
Samaniego edo Javier Ruiz de 
Galarreta aipatu ditu taldeak.

Gasteizko Udalak enkantera 
atera zuen Elvira Zulueta jaure-
giaren inguruko asmoa iragan 
ekainaren 22an, baina ez zen pro-

posamenik aurkeztu, eta epea 
luzatzea erabaki zuten. Ardoaren 
Etxearen inguruko hainbat kon-
tsulta tekniko jaso zituztela argu-
diatu zuten udal arduradunek, 
eta horiei behar bezala erantzu-
teko denbora behar zela. Beraz, 
epea irailaren 6ra arte luzatu zu-
ten. Abuztuaren amaieran jakin 
izan zen Gasteiz Wine City izene-
ko elkarteak asmoa zuela enkan-
tera aurkezteko.

diru publikoa
Aukera horren harira, Lezako 
Mahaiak hainbat galdera jarri ditu 
mahai gainean: "Zergatik agertu 
dute interesa azken momentuan, 
asmoaren kudeaketak eta eraiki-
naren konponketak ekarriko di-
tuzten kostu ekonomiko altuek 
ekimen pribatua uxatu dutenean? 
Nondik lortuko dute halako egi-
tasmo bat aurrera ateratzeko di-
rua? Erakunde publikoetatik? Diru 
publikoarekin ordainduko dira 
eraikin horretan egin behar diren 
konponketak?". 

Halaber, Arabako Errioxan Ar-
doaren Etxea kokatzeko aukera 
baztertu izana gogor kritikatu du 
Lezako Mahaiak beste behin, bai-
ta Aldundiak izan duen jokaera 
ere. "Zergatik lagundu behar du 
Arabako Diputazioak Gasteizko 
eraikin bat birgaitzen, Samanie-
goko jauregia Rothschild familia-
ri  gaizki saltzen dion bitartean?" 
galdetu dute. Ildo beretik, nabar-
mendu dute Arabako Errioxak ez 
duela ezer irabaziko bere "marka" 
hiriburuari emateagatik. 

Elvira Zulueta jauregia. PHOT.OK.

elektoralismoa salatu 
dute zulueta aferan
lezako mahaiaren irudikoz, gorka urtaran "alkatetza lortzeko 
lasterketan" bultzatzea da ardoaren etxearen proiektuaren helburua.

erredakzioa gaSteiz
Asteartean hasi zen, Arabako Lu-
rralde Auzitegian, 17 hilabeteko 
Alicia haurraren hilketa argitzeko 
epaiketa. 2016ko urtarrilaren 25ean 
gertatu zen krimena; ustez, gizon 
batek umea leihotik bota zuen, 
eta, ostean, haurraren ama hiltzen 
saiatu zen. EAEn, lehenengo aldiz, 
espetxe iraunkor berrikusgarria 
eskatu dute akusazioek eta Fis-
kaltzak, umea "azpikeriaz" hil 
zuela leporatuta. 

Ikusmin handia sortu du Gasteiz 
kolpatu zuen hilketa haren epai-
ketak. Zazpi emakume eta lau 
gizon aukeratu dituzte herri epai-
mahaia osatzeko, eta egunotan 
entzuten ari dira akusazio eta 
defentsaren argudioak.  

Gasteizko Askatasuna kaleko 
lehen pisu batetik bota zuen haur 
txikia, ustez,  Daniel M. musika 
irakasleak. Umeari sexu erasoak 
egin zizkiola aitortu zion Ertzain-
tzari, eta bikotekideak abusuak 
egiten harrapatu zuela gizona. 
Jarraian, itxita zegoen leiho bate-
tik bota zuen emakumearen ala-
ba. Hil egin zen garezur eta garun 
traumatismo larrien ondorioz.

Jesus Poncela magistratuak, 
auzitegiko epaimahaiaren presi-
denteak, epaitu beharreko gerta-
kariak mugatu ditu autoan, eta 
ama hiltzeko saiakeran "azpike-
riarik eta ankerkeriarik" ez zela 
izan argudiatu du;  hortaz, ezin 
da hilketa saiakera zigorrik eska-
tu, nahiz eta bi akusazio partiku-
larrek eta herri akusazioak (Clara 
Campoamor elkartea) hori eska-
tu duten.

"Gaizkiaren hazia"
 Ustezko hiltzaileak, bere aldetik, 
diagnostikatu gabeko "eskizofrenia 
paranoide larria" duela argudiatu 
du defentsak. Abokatuaren arabe-
ra, kanabisaren eta alkoholaren 
kontsumoak areagotuta, "anker-
keriaren haragitzea" ikusi zuen 
gizonak umearen aurpegian; ero-
tasuna dela eta, salbuestea eskatu 
du defentsak. Akusatuak bere 
burua "aingeru txuri" baten mo-
duan ikusten zuela adierazi zuen 
asteazkenean egindako deklara-
zioan, eta "munduaren suntsike-
ta saihestu" behar zuela; ama, 
berriz, gizateriarekin amaituko 
zuen "gaizkiaren hazi" gisa ikusten 
zuela adierazi zuen. Hilaren 12ra 
arte luzatuko da epaiketa. 

alicia haurra hiltzea eta haren ama hiltzen saiatzea leporatuta,
espetxealdi iraunkor berrikusgarria eskatu dute akusatuarentzat, eaen 
lehendabiziko aldiz; "eroaldi" bati egotzi dio hilketa defentsak. 

aliciaren hilketa, 
argitzeko bidean

Haurra leiHotik 
Bota zuela aitortu 
du akusatuak; 
eroaldi Bati eGotzi 
dio defentsak 

Astekoak laburrean

eSanak

langabeak
abuztuan gora egin du 
langabeziak. Hala, egun, 20.041 
langabe daude araban, uztailean 
baino 465 gehiago. guztira, 
156.270 langabe daude Hego 
euskal Herrian, uztailean baino 
2.644 gehiago. lurralde guztietan 
egin du gora langabeziak aurreko 
hilabetearekin alderatuta. adinari 
dagokionez, 25 urtetik gorako 
emakumeak dira gehienak. gizarte 
Segurantzan izena emandakoen 
kopuruak behera egin du.

20.041

"Armiñongo bidesaria 
kentzeko obraren 
kontratuak onartuta 
daude; obrak berehala 
hasiko dira"

Jose luis aBalos
eSpainiako SuStapen miniStroa

"Milioi bat eta bi milioi 
euro artean fakturatu 
duten enpresei %25eko 
hobaria ematea 
proposatuko dugu"

leticia comeron
ppko gaSteizko udal Bozeramailea

"Gasteizko telebista 
jaialdira hurbiltzen 
direnak asko zaintzen 
ditugu; hori da gure 
sekretua"

JoseBa fiestras
FeStVal jaialdiko arduraduna

zenBakitan

ondasunak
elizak 1998tik 2015era arte bere 
izenean erregistratutako 
ondasunen zerrenda publiko 
egingo du aurki espainiako justizia 
ministerioak. Hainbat herritar 
taldek eta erakundek orain arte 
argitaratutako datuen arabera, 
araban 69 immatrikulazio egin ditu 
elizak, gehien bat 2008. urtetik 
aurrera, eta horietatik %20 baino 
gutxiago dira gurtza lekuak. lursail 
ugari, etxeak eta herri-hondakinak 
immatrikulatu ditu eliza katolikoak.

69

elikagaiak
elikagaien bankuak 115.664 
kilo elikagai banatu zituen 
abuztuan, eta 123.913 kilo 
uztailean. Halaber, arabako 
bankuarekin kolaboratzen duten 
herrialdeko supermerkatuek eta 
dendek 38.586 kilo elikagai eman 
zituzten abuztuan eta 36.396 
uztailean. arabako elikagaien 
Bankuko arduradunek adierazi 
dutenez, aurten, ez da murriztu 
uda partean zerbitzuaren beharra 
duten lagunen kopurua.

115.664

Astekoak laburrean

Kudeaketa esleitu gabe geratu eta 
gero, itxita daude Gasteizko udal 
rokodromoak; Ariznabarra eta 
Hegoalde gizarte etxeetakoak ez 
dituzte irailean irekiko, ezta Sal-
buruko instalazio berriak ere. 
Udalak deitutako lehiaketa hutsik 
geratu zen uztailean; aurkeztu zen 
enpresa bakarrak prezioa gaindi-
tzen zuela eta ez zituela baldintzak 
betetzen argudiatu zuten orduan.

Irailean ez dituzte 
irekiko Gasteizko udal 
rokodromoak 

Bukatzear dago aurtengo udako 
bainu denboraldia. Gasteizko Ga-
marra parkeko ateak, esaterako, 
igandean, irailaren 9an, itxiko dira. 
Mendizorrotzako kirol instalazioek 
astebete gehiago iraungo dute 
zabalik; hain justu, hilaren 16ra 
arte. Uribarri Ganboako urtegian, 
Garaioko eta Landako hondartze-
tan, berriz, abuztuaren 31n amaia-
tu zen denboraldia.

Igandean amaituko da 
Gamarrako igerilekuen 
denboraldia

Irailaren 9ra arte egongo da zabalik Gamarrako parkea. ALEA

2017 amaieran Gasteizko kaleetan 
grabatutako Vitoria, 3 de marzo 
filma Donostiako Zinemaldian 
aurkeztuko dute, hilaren 26an. 
EITB Galan ikusi ahal izango da 
lehenengo aldiz martxoaren 3ko 
gertakizunen inguruan Victor 
Cabacok zuzendutako pelikula. 
Bestetik, Zinemira atalean, Paul 
Urkijo zuzendari gasteiztarraren 
Errementari egongo da ikusgai.

'Vitoria, 3 de marzo' 
pelikula Zinemaldian 
aurkeztuko dute

Arabako Diputazioak motordun 
ibilgailuen zirkulazioa debekatu 
du Gorbeiako natura parkeko 
oreinen marrualdi eremuko bide 
eta pistetan; zehazki, Zuiako eta 
Zigoitiko udalerriei eragiten die 
urriaren 8ra arte indarrean egon-
go den neurriak. Gainera, zaldiz 
eta mendi-bizikletaz egiteko ibil-
bideetarako ere parkeko ardura-
dunen baimena beharko da.

Urriaren 8ra arte ezin 
da ibilgailurik sartu 
Gorbeiako parkera

Victor Cabacok gidatutako filmaren grabazioa, joan den urtean. ALEA

30.000 euroko diru-laguntza zu-
zenduko die Aldundiak fruta-ar-
bolak landatzen dituzten nekazariei. 
Aldundiaren arabera, Arabako 
dibertsitate klimatikoak eta aldeko 
orografiak hainbat fruta-arbolen 
landaketa ahalbidetzen dute, be-
reziki sagarrondoarena. Halaber, 
intxaurrondoa edo olibondoa be-
zalako laboreak ere interesgarriak 
izan daitezkeela adierazi dute. 

Fruta-arbolen 
landaketak sustatu 
nahi ditu Aldundiak

Hamaika saltsa

Mendialdetik dator ikuskizuna 

a. amenaBar gaSteiz

Hogeita lau lagun baino ez ditu 
Ataurik, Mendialdean, baina 
bizi-bizirik dago. Hala 
erakusten dute, besteak beste, 
udazkenero prestatzen duten 
Atauri Art jaialdiko kartelarekin. 
Inguruko herrietako lagunek 
babestuta, 2012. urtetik kultur 
eskaintza indartzeko lanean ari 
dira zirku eta kale antzerkiaren 
bitartez. "Arabako herriak 
husten ari diren garai hauetan, 
halako jarduerek bultzada 
ematen diote herriei, mapan 
jartzen dituzte", azaldu du 
jaialdiko sustatzaile taldeko 
Xabier Oribek.

Joan den urtean jauzia egin 
eta eskaintza zabalagoa izan 
zen, asteburu nagusi bat eta 
hurrengo hilabeetan ere zenbait 
ekitaldi antolatuta. Eta, izan 
zuten arrakasta ikusirik, eredu 
horrekin jarraitzea erabaki 
dute; hilaren 7, 8 eta 9an izango 
dira ikuskizun nagusiak, eta 
beste hiru ikuskizun izango dira 
iraila, urria eta azaroan. 
Arratiandi kultur elkarteak eta 
Bapatean Zirko taldeak 
bultzatuta, umorea nagusi den 
programa prestatu dute 
datozen egunetarako. 
"Publikoak egiten du posible 
Atauri Art, urtez urte, behar 
denean laguntzen eta 

ikuskizunez disfrutatzeko 
sekulako gogoarekin", aipatu 
du Ruth Ibisate jaialdiko 
sustatzaileak, eta horregatik 
eurei keinu txiki bat egin eta 
haien ekarpena nabarmendu 
nahi izan dute aurten 
diseinatutako kartelean.

Zirkua, hasteko   
Sara Alvarez protagonista duen 
zirku ikuskizunarekin abiatuko 
dute jaialdia ostiralean, 
20:00etan; Txoriak txori 
akrobazia saioa eskainiko du 
herriko frontoian. 

Larunbatean, hilaren 8an, 
Iñaki Carretero ipuin 
kontalariak emango dio hasiera 
jaialdiari, umeentzako izango 
diren hainbat ekintzarekin 
batera. Eta arratsalde betea 
izango da ostean, 18:00etatik 
aurrera, El Mono Habitado 
taldearen mikroantzerkia, 
Zirkulanduz taldearen 
ikuskizuna eta Jaio Kantaktrizen 
kontzertuarekin. Antzerkia eta 
zirkua batzen dituen saioarekin  
amaitu dute asteburua 
igandean, 12:00etan, Aimar y  
Cia. taldearen Etxea lanarekin.

Atauritik Korres (irailak 16) 
eta Maeztura (urriak 6) egingo 
du salto jaialdiak, eta atzera 
Ataurira bueltatuko da 
azaroaren 24an, Euskaraldi 
bete-betean. "Hainbat hilabete 
daramagu dena prestatzen, lan 
handia da, baina argi dugu 
merezi duela, eta herria 
ezagutzera emateko ere balio 
duela", esan du Ibisatek.  'Txoriak txori' ikuskizunarekin abiatuko da jaialdia, ostiralean. sArini zirKO



Techno gauak,  
Sorgingunean  

Ozetako Garaion Sorgingunea prest da asteburuan musika 
elektronikoari eta arteari ateak zabaltzeko. Ostiraletik igandera 
bitartean, Alemania eta Euskal Herriko hainbat DJ batuko ditu 
Harrikada jaialdiak; egunean zehar, gainera, tailer, kontzertu 
akustiko, hitzaldi eta formakuntza ikastaroak eskainiko dituzte.  

Euskal komikiaren panoramika
urriaren 3ra arte egongo da ikusgai Sancho el Sabio fundazioan 1975. urtetik gaur egunera arteko euskal 
komikiaren ibilbidearen gaineko erakusketa; 35 azalpen panel eta askotariko jatorrizko lanak jasotzen ditu. 

mirian Biteri  gaSteiz

Proiektu interesgarrian 
murgilduta ibili dira 
azkenaldian komikigintzarekin 
lotura zuzena duten Kike 
Infame eta Mikel Begoña. 
Euskal komikiaren azken 45 
urteotako historia sakon aztertu 
dute, eta horren gaineko 
funtsak jaso ostean Komikia, 
1975-2017 izeneko erakusketa 
prestatu dute. Skolastikako 
Josune Muñozen laguntza izan 
dute zeregin horretan.

Bilboko Bizkaiko Foru 
Liburutegian erakusgai egon 
ostean, Gasteizen bisitatu 
daiteke orain; hain justu ere, 
Sancho el Sabio fundazioak 
Betoñun duen egoitzan egongo 
da ikusgai, urriaren 3ra arte. 

Erakusketak kronologikoki 
azaltzen ditu euskal komikiaren 
ibilbidearen mugarri 
nagusienak. Berezkoak dituen 
azal eta orrialdeekin ilustratuta, 
komikigintzaren garai 
ezberdinen berri ematen dute 
35 panelen bidez. Horrez gain, 
Sancho el Sabiotik lortutako 
jatorrizko argitalpenak ere 
badaude erakusketan.

Hamarkaden bidez
Asteon egindako aurkezpenean, 
Infame eta Begoña komisarioek 
adierazi dute hamarkadetan 
dagoela banatuta. Hala, Antton 
Olariaga, Juan Carlos Eguillor 
edo Gentz del Valle aitzindarien 
lanen errepasoarekin hasten da. 
Jarraian, 80. hamarkadan 

komikigintzak izandako 
gorakada, eta ondorengoan 
jasandako krisialdia ere 
jasotzen ditu bildumak; eta 
baita 2000. hamarkada 
hasieratik gaur artekoa ere.

Beste alde batetik, egungo 
egoera "ona" nabarmendu dute 
komisarioek. Horrekin lotuta, 
hiru zutabe azpimarratu 
dituzte: TMEO aldizkari 
satirikoa, 30 urte daramana 
politikoki zuzenena ez den 
umorea eskaintzen; Astiberri 
argitaletxea, nazioarte mailan 
ere erreferente dena; eta 
Xabiroi aldizkaria.

Erakusketa egitearekin batera, 
katalogo bat ere osatu dute. 150 
orrialde dituen argitalpenak eta 
modu grafikoan ilustratzen du 
euskal komikigintzaren 
ibilbidea. "Liburu integratzailea 
da, eta denboran zehar apustu 
propio bat aurrera eramateko 
gure mugen barruan nahiz 
kanpoan izan dituen hainbat 
sentsibilitate eta saio agertzen 
ditu", adierazi dute.

bestelako jarduerak
Urriaren 3ra bitartean ikusi ahal 
izango da erakusketa: 
astelehenetik ostegunera, 
09:00etatik 13:30era eta 
15:00etatik 18:00etara; eta 
ostiraletan, 08:00etatik 
15:00etara. Bestalde, biñeten 
errealitatea hobeto ezagutzeko 
asmoz, hainbat jarduera 
antolatuko ditu Sancho el Sabio 
fundazioak erakusketa zabalik 
dagoen bitartean. Hamarkada berean sortu zen TMEO. 

80. hamarkadako lana. 

Ipurbeltz aldizkariaren ibilbidea.

Javier de Isusiren lan original bat. Fanzinen garrantzia ageri da. Xabiroi aldizkariaren 39. zenbakia. 

Asteartean egin zuten erakusketaren aurkezpena, Sancho el Sabio fundazioaren egoitzan. M.B.

A rte plastikoak zineman 
islatzea beti izan da 
zeregin zaila, eta aldi 

berean erronka erakargarria 
izaten da zinegileentzat, irudiz 
eta soinuz antolatutako arte 
narratibo bat erabili behar 
baitute margoz, eskulturaz edo 
arkitekturaz espresatzen diren 
artisten lanak erakusteko. 
Jakina, film biografikora jo 
dezakete eta ia ezinezko 
dirudien lana (artista plastiko 
baten obra zineman erakustea) 
aise konpondu daiteke bere 
bizitzaren gorabeherak bilbe 
melodramatiko batean sartuz. 
Adibideak ugariak dira, eta 
artista ospetsu askoren bizitzak 
pantaila handian ikusi ahal izan 
ditugu, hala nola Van Gogh, 
Michelangelo, Goya, Toulouse-
Lautrec, Picasso, Andy Warhol, 
Pollock, Frida Kahlo, Turner…

Gauza bera gertatzen zaio 
Jacques Doillonen Rodin 
filmari, eta eskultorea eta obra 
erakusteko erabiltzen duen 
modua ez da ausartegia. Egia 
esateko, filma nahiko arrunta 
da eta ez du zirrararik sortzen. 
Aktoreek lana modu egokian 
egiten dute, Vincent Lindonek 
Rodin sinesgarri, obsesibo eta 
boteretsu bat aurkezten du, eta 
Izia Higelinek Camille 
Claudelen gorabehera 
emozionalak ondo adierazten 
ditu. Biak batera agertzen 
direnean pasioaren bidea 
irekitzen da, halako film 
batengandik espero ditzakegun 
uneak sortuz. Hauekin batera, 

bigarren mailako anitzek 
sarrera-irteerak egiten dituzte, 
behin bakarrik askotan, eta hau 
guztia joko bat bezala hartu 
dezake ikusleak, bere ezagutza 
artistikoa probatzeko. Erne 
dagoenak Rodinen garaikideak 
igarri ditzake: Victor Hugo, 
Mirbeau eta Rilke idazleak, 
Monet eta Cezanne margolariak 
edo Steichen argazkilaria.

Noski, filmak Rodinek 
gauzatutako eskulturei 
garrantzia ematen die baita ere, 
eta artistak sortutako 

maisulanak antzeman daitezke. 
Han-hemenka buztinezko, 
igeltsuzko edo brontzezko 
irudiak ikusten ditugu, Rodinen 
eskultura-prozedura erakutsiz. 
Adibiderik onena Balzac 
idazlearen monumentuaren 
sorkuntza litzateke, eta 
beharbada, filmak duen 
indarguneetako bat. Ez da 
harritzekoa filmaren azken 
zatiak Rodinek sortutako 
maisulana aurkeztea, Balzacen 
monumentuak XX. mendeko 
eskultura abangoardisten ateak 
ireki baitzituen.

Auguste Rodinek eskulturari 
aukera berriak eskaini zizkion, 
grina eta haragiari zegokion 
lekua berriz emanez, eta bere 
lanen arnasak beti hunkituta 
uzten gaitu, egiazkotasunez 
beteta. Rodin filmak, ostera, 
bere xalotasunarekin eta arrisku 
gabeziarekin, ez digu zirrara 
handirik sortzen. Iaz Cannesko 
Zinemaldian aurkeztu zenean 
ere, harrera hotza jaso zuen. 
Alde horretatik askoz 
gomendagarriagoak dira Van 
Gogh (Maurice Pialat, 1991) edo 
Camille Claudel 1915 (Bruno 
Dumont, 2013) filmak, ausardia 
eta estetika erakargarriago 
batekin. Rodinen inguruko 
behin betiko filmaren zain 
geratuko gara, hortaz.   

'Rodin'

Bere xalotasun eta 
arrisku 
GaBeziarekin ez diGu  
zirrara Handirik 
sortzen

'rOdin'

ziGor etxeBeste
zinemazalea

zinema

arGazkia: euSkadi.euS
testua: mirian Biteri

Donemiliaga udalerriko kontzeju 
populatuena da Narbaxakoa; ehun 
biztanle pasatxo ditu. Ipar-men-
debaldean dago, Elgea eta Urkilla 
mendilerroen magalean, eta Ugar-
te errekaren ertz bietan. 

Buztingintzarekin lotuta dago 
bertako historia. Frantzia aldetik 
etorritako Boie sendia, esaterako, 
eltzegile moduan ibili zen 1850 
arte; Espainiako gerraren ostean, 
buztinola ia guztiak suntsi-
tuta zeudenean, Fructuoso 
Fernandez de Larrinoa 
iritsi zen Elosutik, se-
mearekin batera, eta 
eltzeri bat sortu zuten; 
1942 eta 1976 artean 
martxan egon zen Eus-
kal Herriko azken buz-
tinola garrantzitsue-
netakoa. 

Gaur egun, bi herrik 
osatzen dute kontzejua: 
Narbaxak eta Barriak. Lehe-
nengoan, San Esteban eliza 
bisitatu daiteke. Antzinako 
gotorleku eta lehenagoko eliza 
erromaniko baten gainean erai-

kita dago XVI. mendean, eta ho-
rren aztarnak ikusi daitezke ipa-
rraldeko horman dagoen xake-
itxurako inpresio batean. Osagai 
barroko, neoklasiko eta pizkun-
dekoekin egindako tenplua da, 
eta ezaguna izan zen 1900. urtean 
Antonio Ortiz Etxague margolariak 
egindako La misa de Narvaja la-
nagatik. 

Barrian, berriz, monasterio mul-
tzoa dago; egun gazteentzako 
aterpetxea da, 60. hamarkadan 
moja zistertarrek komentua utzi 
eta goitik behera berritu eta ego-
kitu ostean. XII. mendean, orde-
nak eraikitako aurreneko monas-
terioetako bat da hau; Araban 
daudenen artean garrantzitsue-
netakoa. Jaurlaritzak kultura on-
dasun izendatu zuen 2003an, 
monumentu sailkapenarekin. Bi 
zatitan dago banatuta: Barriako 

Andre Mariaren eliza eta mo-
nasterioa.  Abadesen klaustroa 

eta hilerria dira nabarmen-
tzekoak bertan; Errena-

zimenduko lan bitxia da 
klaustroa, XVI. mendean 
elizaren hegoaldean 
egina.  Bi solairu ditu, 
alboetan sei arkurekin 
eta leiho laukizuzenak 
dituen iraganbide itxi 
batekin.

1232. urtean Gregorio 
IX. aita santuak eman-

dako bulda zegoen han; 
baina, antza denez, Oione-

ra joatean tenpluaren antzi-
natasuna erakusten duen agiria 

ere eraman zuten mojek eurekin.

Narbaxa

Kuadrilla: Lautada.
Udalerria: Donemiliaga.  
Biztanleak: 117 (2017ko Eustaten datuen arabera).
Bitxikeria: Herritarren artean, Fructuoso Murgiondo artisau errazgilea 
dago; 1985ean, Pello Varelak egindako dokumentalaren protagonista. 

Urkillaren magalean

   eman zuen araBako txoko kutunaren Berri. erredakzioa@alea.eus

gure Bazterrak



ALEA 29

Zinemarako bi sarrera
Florida zineman edozein pelikula ikusteko bi 
sarrera zozketan.
Eman izena irailaren 12a baino lehen eta irailak 14ko 
aldizkarian jakinaraziko dugu irabazlearen izena.

Irabazlea:
HalaBedin afaria
Inaxio Lopez de Arana (Gasteiz).

www.alea.eus/zozketak

Babestu Arabako 
euskarazko 

kazetaritza, eta jaso 
ALEA astero zure 

etxean 
(55 euro urtean). 

Indarrean dagoen LOPD 15/1999 
legearen arabera, zure datu 
pertsonalak ALEAren fitxategi batean 
sartuko dira. Eskubidea izango duzu 
datuotan sartzeko, haiek zuzentzeko 
edo ezeztatzeko, helbide honetara 
idatzita: harpidetza@alea.eus

945 71 60 09
alea.eus/harpidetzak
harpidetza@alea.eus

Irakurleen txokoa
zozketak

AgendA  Irailaren 7tik 13ra

Euskararen agenda

musikA

bernedo akerbeltz
Ostirala 7, 01:00etan, plazan.

AtAUrI Jaio kantaktriz
Larunbata 8, 21:30ean, frontoian.

dUlAntZI drindots
Larunbata 8, 23:30ean, plazan.

bernedo Gozategi
Larunbata 8, 24:00etan, plazan.

dAntzA

GAsteIZ dantza plazan
Udal Folklore Akademiaren eskutik.
Ostirala 7, 19:30ean, Salburuko 
Atarian.

dUlAntZI dantza plazan
Haize dantza taldearen eskutik.
Ostirala 7, 20:00etan, plazan.

eltZIeGo dantza plazan
Larrain dantza eta txulalai, herriko 
dantza taldearen eskutik.
Igandea 9, 19:30ean, plazan.

GAsteIZ dantza plazan
Larrain dantza eta txulalai, Udal 
Folklore Akademiaren eskutik.
Astelehena 10, 18:45ean, Olarizun.

bErtsolAritzA

ArAmAIo lagun artekoa
Xabi igoa, sebastian Lizaso eta iñaki 
Muruarekin.
Larunbata 8, 21:00etan, Ibaben.

ZIGoItIA euskal jaia
Aroa Arrizubieta eta Asier rubio 
bertsolariekin.
Igandea 9, 11:00etan, 
Mairuelegorretako kobazuloan.

hAurrAk

AtAUrI ipuina eta tailerrak
iñaki Carretero kontalariaren eskutik. 
Atauri Art jaialdiaren barruan.
Larunbata 8, 12:00etan, tabernan.

GAsteIZ 'natura kalean' ibilbidea
Familia guztiarentzako natur ibilbidea, 
hiriburuko txoko desberdinetan. 
Aurretik izena eman behar da.
Larunbata 8, 12:45ean, turismo 
bulegotik abiatuta.

leGUtIo 'txirinbolo' ikuskizuna
Gari, Montxo eta Joselontxo 
pailazoekin.
Astelehena 10, 17:00etan, plazan.

GAsteIZ 'ipuinak ahotik belarrira' 
ipuina
Ane Gebara kontalariarekin. 4-8 urte.
Osteguna 13, 17:00etan, Salburuko 
gizarte etxean.

bEstElAkoAk

GAsteIZ alde zaharrean bisita
Erdi Aroko hirigunearen leku 
adierazgarrienak ezagutzeko bisitaldi 
gidatua. Aurretik izena eman behar 
da turismo bulegoan.
Asteazkena 12, 17:30ean, Plaza 
Berritik abiatuta.

GAsteIZ 'Gasteiztarrak arraun 
the world'
Udako argazki-hizki lehiaketa. 
Oihaneder Euskararen Etxearen 
eskutik. Argibide guztiak: oihaneder.
eus webgunean.
Irailaren 21era arte aurkeztu 
daitezke lanak.

guillermo urkijo

leGUtIo Vendetta
Legutioko jaien barruan.
Larunbata 8, 23:30ean, herriko plazan.



beste batzuk

musikA

oZetA Harrikada jaialdia
Andreas rauscher, Audiobros, Balza, 
Capitan Candela, Cubo, Electronic 
Elephant, Frau Kaufmann, K.Eule, 
Pelax, Bidelapurrak, satanic sound 
system, steve Challier, Telmo Trenor 
eta beste hainbat talde.
Ostiraletik igandera arte, Garaion 
sorgingunean.

ArAmAIo noveno in Blues
Ostirala 7, 20:00etan, Sastiñan.

GAsteIZ stick Boys eta 
radiofobia
Ostirala 7, 22:00etan, Urban Rock 
Concept aretoan.

ArtZInIeGA la otxoa
Larunbata 8, 22:30ean, plazan.

bEstElAkoAk

GAsteIZ olarizuko erromeria
Mugarriak ikustera joateko ibilaldia, 
babarrun-jan herrikoia eta beste 
hainbat ekitaldi.
Astelehena 10, Olarizuko zelaietan.

AGUrAIn osasun mentalari 
buruzko jardunaldiak
Mahai-ingurua. Aldarte, Chrysallis eta 
Emaize elkarteetako kideekin. 
Ondoren antzerki saioa Belen 
nevadorekin.
Osteguna 13, 19:00etan, Harresi 
aretoan.

lAUdIo magia ikuskizuna
Tor magoa. Magiaraba jaialdia.
Astelehena 10, 20:00etan, Frontoi 
Etxean.

GAsteIZ argazki erakusketa
Alberto Garcia Alix argazkilariaren 
bilduma.
Irailaren 23ra arte, Vital 
Fundazioaren aretoan.

GAsteIZ 'fournier Vitoria; 
jatorrizko deituradun zigilua'
Fournier enpresak 1937tik aurrera 
egindako zerga tinbreak, oroigarrizko 
zigiluak eta posta zigiluak ikus 
daitezke erakusketan.
Irailaren 30era arte izango da, Bibat 
museoan.

Brigitte laComBe

GAsteIZ 'amoria' musika jaialdia
Eñaut Elorrieta, Carlos Mena, Labeque ahizpak eta beste hainbat artista.
Osteguna 13, 20:30ean, Principal antzokian.

